Na osnovu člana 137. stav (2) Zakona o visokom obrazovanju („Službene novine Kantona Sarajevo“ broj: 42/13-Prečišćeni tekst i 13/15) Ministarstvo za obrazovanje, nauku i mlade Kantona Sarajevo na prijedlog Upravnog odbora Univerziteta u Sarajevu donosi:

PRAVILNIK O OSTVARIVANJU I RASPOLAGANJU VANBUDŽETSKIM PRIHODIMA UNIVERZITETA U SARAJEVU

OPĆE ODREDBE 

Član 1.

(Predmet pravilnika)

Ovim Pravilnikom preciznije se uređuje sticanje i raspodjela vanbudžetskih prihoda na Univerzitetu u Sarajevu (u daljnjem tekstu: Univerzitet) odnosno organizacionim jedinicama u sastavu Univerziteta, principi na kojima se vrši sticanje i raspodjela vanbudžetskih prihoda, izvještavanje, uspostava internih i eksternih procedura za nadzor, praćenje sticanja i raspodjele vanbudžetskih prihoda, tumačenje, stupanje na snagu i primjena pravilnika, kao i druga pitanja relevantna za zakonito, transparentno, ekonomski i društveno opravdano raspolaganje ostvarenim prihodima.

Član 2.

(Značenje pojmova)

(1) Vanbudžetski priliv/prihod predstavlja svaki prihod koji Univerzitet, fakulteti, akademije te naučnoistraživački instituti kao organizacione jedinice ostvare izvan Budžeta Kantona Sarajevo obavljanjem registrovane djelatnosti, kao i obavljanjem dodatnih djelatnosti na tržištu.

(2) Finansijsko izvještavanje je skup informacija o finansijskom položaju, uspješnosti poslovanja i svim novčanim tokovima u okviru Univerziteta i njegovih organizacionih jedinica.

(3) Prihodi za posebne namjene su prihodi čije korištenje i namjena su unaprijed utvrđeni općim ili pojedinačnim aktom.

(4) Projekat je akademska djelatnost za koji je unaprijed utvrđeno vrijeme trajanja, a u kojem su planirani prihodi/primici i rashodi/izdaci i njihova namjena za ostvarivanje ciljeva utvrđenih projektom.

(5) Neciklično obrazovanje predstavlja oblik edukacije kojim se zainteresiranim licima omogućava da dopune svoje obrazovanje, a koje se organizira u formi kurseva, seminara i drugih vidova edukacije te rezultira dodjelom certifikata.

(6) Organizaciona jedinica Univerziteta predstavlja fakultet, akademiju te naučnoistraživački institut u sastavu Univerziteta, u skladu sa Zakonom o visokom obrazovanju Kantona Sarajevo (u daljnjem tekstu: Zakon) i Statutom Univerziteta (u daljnjem tekstu: Statut).

(7) Podorganizacione jedinice Univerziteta su podorganizacione jedinice određene Statutom.

(8) Podorganizacione jedinice organizacionih jedinica određene su Pravilnikom o unutrašnjoj organizaciji i sistematizaciji organizacionih jedinica.

Član 3.

(Principi na osnovu kojih se vrši sticanje i raspolaganje vanbudžetskim prihodima)

Sticanje i raspodjela prihoda u okviru Univerziteta, fakulteta i akademija te naučnoistraživačkih instituta Univerziteta zasniva se na sljedećim principima:

a) Transperentnost-Univerzitet i njegove organizacione jedinice stiču i raspolažu prilivima/prihodima na način kojim se omogućava ostvarivanje potpunog uvida u njihovo sticanje i trošenje od strane nadležnih tijela Univerziteta, odnosno tijela organizacionih jedinica kao i nadležnih organa vlasti. 

b) Ekonomska opravdanost-Univerzitet i njegove organizacione jedinice stiču i raspolažu ostvarenim prilivima/prihodima na način kojim se osigurava redovno i ekonomski opravdano obavljanje registrovane djelatnosti, kao i obavljanje dodatnih djelatnosti na tržištu. 

c) Društvena opravdanost-prilivi/prihodi Univerziteta i njegovih organizacionih jedinica stiču se i troše na način kojim se doprinosi povećanju društvene uloge Univerziteta shodno evropskoj akademskoj praksi, kao i smjernicama osnivača. 

Član 4.

(Raspolaganje ostvarenim prilivima/prihodima)

(1) Svi prilivi/prihodi na Univerzitetu i organizacionim jedinicama troše se u skladu sa Zakonom, Statutom, finansijskim planom Univerziteta odnosno organizacionih jedinica i ovim Pravilnikom.

(2) Univerzitet/Rektorat ostvaruje priliv/prihod neposrednim obavljanjem registrovane djelatnosti kao i obavljanjem dodatnih djelatnosti na tržištu i obavljanjem djelatnosti od strane svojih podorganizacionih jedinica.

(3) Organizacione jedinice Univerziteta ostvaruju priliv/prihod neposrednim obavljanjem registrovane djelatnosti, kao i obavljanjem dodatnih djelatnosti na tržištu i obavljanjem djelatnosti od strane svojih podorganizacionih jedinica.

(4) Priliv/prihod koji se ostvari obavljanjem djelatnosti od strane Univerziteta/Rektorata i podorganizacione jedinice Univerziteta predstavlja priliv/prihod Univerziteta, a priliv/prihod ostvaren obavljanjem djelatnosti od strane organizacione jedinice Univerziteta i njene podorganizacione jedinice  predstavlja priliv/prihod organizacione jedinice Univerziteta.

(5) Organizacione jedinice Univerziteta posjeduju račun na koji se vrši uplata priliva/prihoda koji ostvare u obavljanju svoje registrovane djelatnosti kao i obavljanjem dodatnih djelatnosti na tržištu. 

(6) Univerzitet i njegove organizacione jedinice dužni su raspolagati vanbudžetskim prilivima/prihodima na način kojim se efikasno i primarno osiguravaju pretpostavke za:

a) redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti);

b) podmirenje materijalnih troškova koji nastanu u obavljanju registrovane djelatnosti kao i obavljanjem dodatnih djelatnosti na tržištu;

c) stvaranje pretpostavki za povećanje tehničke opremljenosti, jačanje i razvijanje vlastitih kadrovskih resursa te ispunjavanje ostalih uslova na način da se obavljanje  registrovane djelatnosti vrši u skladu sa Zakonom, Statutom i Standardima i  normativima za obavljanje djelatnosti visokog obrazovanja na području Kantona Sarajevo;

d) osiguranje i poboljšanje radnog i životnog standarda zaposlenika;

e) osiguranje i poboljšanje radnog i životnog standarda studenata.

Član 5.

(Vanbudžetski priliv/prihod)

Vanbudžetski priliv/prihod predstavlja svaki priliv/prihod koji Univerzitet i organizacione jedinice ostvare izvan Budžeta Kantona Sarajevo obavljanjem registrovane djelatnosti, kao i obavljanjem dodatnih djelatnosti na tržištu i isti se razvrstavaju na:

a)Vanbudžetske prilive/prihode ostvarene obavljanjem nastavne djelatnosti;

b) Vanbudžetske prilive/prihode ostvarene obavljanjem naučne i umjetničke djelatnosti;

c)Vanbudžetske prilive/prihode ostvarene obavljanjem stručne djelatnosti;

d)Vanbudžetske prilive/prihode ostvarene obavljanjem ostalih djelatnosti.

Član 6.

(Vanbudžetski priliv/prihod ostvaren obavljanjem nastavne djelatnosti)

Vanbudžetski priliv/prihod ostvaren obavljanjem nastavne djelatnosti obuhvata: 

a) Priliv/prihod od participacija u troškovima studija i školarina na studijima,

b) Priliv/prihod od realizacije kurseva, seminara, pripremne nastave, ljetnih škola, te svih oblika necikličnog obrazovanja,  

c) Priliv/prihod od postupaka priznavanja inostranih visokoškolskih kvalifikacija,

d) Priliv/prihod od provođenja postupka prijemnih ispita,

e) Ostali priliv/prihod po osnovi sudjelovanja studenata u troškovima studija (upisnine, molbe, naknade za izdavanje potvrda, diploma i drugo), u skladu sa Zakonom i Statutom. 

Član 7.

(Vanbudžetski priliv/prihod ostvaren obavljanjem naučne i umjetničke djelatnosti)

Vanbudžetski priliv/prihod ostvaren obavljanjem naučne i umjetničke djelatnosti obuhvata: 

a) priliv/prihod od naučnih i umjetničkih projekata,

b) priliv/prihod od tehnoloških programa i projekata,

c) priliv/prihod od međunarodnih programa i projekata,

d) priliv/prihod od ostalih akademskih aktivnosti/poslova u skladu sa Zakonom i Statutom.

Član 8.

(Vanbudžetski priliv/prihod ostvaren obavljanjem stručne djelatnosti)

Vanbudžetski priliv/prihod ostvaren obavljanjem stručne djelatnosti obuhvata: 

a) priliv/prihod od stručnih projekata;

b) priliv/prihod od stručnih ekspertiza;

c) priliv/prihod od stručnih skupova; 

d) priliv/prihod od tehnoloških centara; 

e) priliv/prihod koji se ostvari obavljanjem dijagnostičke djelatnosti i djelatnosti labaratorija, centara, instituta, poliklinika i klinika;

f) priliv/prihod od ostalih stručnih poslova u skladu sa Zakonom i Statutom.

Član 9.

(Vanbudžetski priliv/prihod ostvaren obavljanjem ostalih djelatnosti)

Vanbudžetski priliv/prihod ostvaren obavljanjem ostalih djelatnosti obuhvata: 

a) priliv/prihod od prodaje proizvoda i usluga koji su rezultat naučne, umjetničke i stručne djelatnosti, 

b) priliv/prihod od izdavačke djelatnosti, 

c) zakupnine i druge prilive/prihode od raspolaganja imovinom, 

d) pomoći, donacija, legata i poklona, 

e) ostali vanbudžetski priliv/prihod (prilivi/prihodi ostvareni pružanjem reklamnih usluga/reklamiranjem, iz dobiti privrednih društava čiji je osnivač Univerzitet/organizaciona jedinica i dr.). 

Član 10.

(Fond za razvoj Univerziteta u Sarajevu) 

(1) Dio vanbudžetskih priliva/prihoda izdvaja se u Fond za razvoj Univerziteta u Sarajevu (u daljnjem tekstu: Fond za razvoj Univerziteta) kojim se osigurava efikasno i kvalitetno izvršavanje zajedničkih funkcija na Univerzitetu kao i u cilju unapređenja integracije Univerziteta.

(2) Za potrebe efikasnog rada Fonda za razvoj Univerziteta postojat će Odbor Fonda (u daljnjem tekstu: Odbor)

(3) Odbor se sastoji od devet članova. Šest  članova Odbora imenuje Senat Univerziteta i to po jednog člana na prijedlog svake od grupacija nauka/umjetnosti definisanih Statutom Univerziteta, a jednog člana koji je predstavnik studenata, Senat imenuje na prijedlog Studentskog parlamenta Univerziteta.

Jednog člana Odbora imenuje Upravni odbor Univerziteta, dok člana koji je predstavnik Rektorata Univerziteta imenuje rektor Univerziteta.

Mandat članova Odbora traje dvije godine uz mogućnost ponovnog izbora, izuzev mandata člana Odbora predstavnika studenata koji traje godinu dana uz mogućnost ponovnog izbora.

(4) Odbor Fonda za razvoj Univerziteta provodi aktivnosti na pripremi plana dinamike trošenja sredstava u skladu sa odredbama ovog Pravilnika.

(5) Odbor će usvojiti Poslovnik o svom radu kojim će se urediti pitanja relevantna za efikasno izvršavanje poslova i zadataka koji su povjereni Odboru.

(6) Sredstva Fonda za razvoj Univerziteta uplaćuju se i raspoređuju isključivo za sljedeće namjene:  

a) osiguranje pristupa relevantnim bazama podataka za sve organizacione jedinice radi unapređenja nastavne i naučne djelatnosti;

b) sufinansiranje troškova u vezi sa prezentacijom naučnih i umjetničkih dostignuća akademskog osoblja u cilju osiguranja ravnopravnog i blagovremenog ispunjavanja obaveza u postupku akademskog napredovanja i napredvanja naučnoistraživačkog osoblja u skladu sa Zakonom o visokom obrazovanju i Zakonom o naučnoistraživačkoj djelatnosti;

c) sufinansiranje školarina na trećem ciklusu studija akademskom osoblju koje je u radnom odnosu sa punim radnim vremenom na Univerzitetu odnosno organizacionoj jedinici radi osiguranja ravnopravnih i blagovemenih mogućnosti pohađanja trećeg ciklusa studija;

d) poticanje međunarodne saradnje i mobilnosti nastavnika i studenata;

e) unapređenje kvaliteta poslovanja u cilju jačanja i unapređenja integracije Univerziteta kroz standardizaciju poslovanja ustanovljavanjem programskih paketa u studentskim i ekonomskim službama organizacionih jedinica, uvođenje integriranih poslovnih paketa, razvoj i unapređenje sistema finansijske kontrole, provođenje postupka interne i eksterne revizije i dr.;

f) kontinuirano stvaranje uvjeta za prezentacije studentskih naučnih i umjetničkih radova, realizaciju studentskih programa i studentsko interesno stručno organiziranje; 

g) organizacija naučnih i stručnih skupova od posebnog značaja za Univerzitet koje utvrdi Senat Univerziteta na godišnjem nivou na prijedlog Odbora;

h) kapitalna ulaganja za razvoj Univerziteta u skladu sa Statutom Univerziteta.

(7) Od ukupnog iznosa sredstava koja se uplate u Fond za razvoj Univerziteta 5% sredstava se obavezno izdvaja za funkcionisanje i rad Studentskog parlamenta Univerziteta u Sarajevu.

(8) Sredstva u Fond za razvoj Univerziteta uplaćuju se na poseban račun Univerziteta u zadnjem kvartalu tekuće godine za narednu godinu, iz naplaćenih prihoda u skladu sa ovim Pravilnikom.

(9) Plan i dinamiku utroška sredstava Fonda za razvoj Univerziteta shodno namjenama utvrđenim ovim Pravilnikom, izrađuje Odbor tokom novembra tekuće godine, predlaže Senatu tokom decembra tekuće godine, a Senat utvrđuje prijedlog u januaru naredne godine. U prvom i trećem kvartalu naredne godine Univerzitet raspisuje konkurs za dodjelu sredstava Fonda. 

(11) Na prijedlog Senata Univerziteta Upravni odbor donosi godišnji plan trošenja odnosno raspolaganja sredstvima iz Fonda za  razvoj Univerziteta kojim se određuje visina izdvajanja za svaku od namjena iz člana 10. stav (6) ovog člana, kao i kriterije za raspodjelu sredstava.

(12) Odluku o pojedinačnim iznosima sredstava koja se dodjeljuju aplikantima na osnovu objavljenog i provedenog konkursa donosi Odbor. 

(13) Na odluku Odbora iz prethodnog stava ovog člana može se u roku od 15 dana izjaviti prigovor Upravnom odboru Univerziteta. Odluka Upravnog odbora po izjavljenom prigovoru je konačna.

(14) Odbor Fonda za razvoj Univerziteta obavlja sljedeće poslove:

a) izrađuje i Senatu Univerziteta dostavlja prijedlog utroška sredstava Fonda za razvoj Univerziteta za period od najmnaje jedne godine; 

b) izrađuje prijedloga teksta konkursa za dodjelu sredstava Fonda, a u skladu s prihvaćenim planom;

c) razmatra i vrši vrednovanje podnesenih prijava na konkurs;

d) donosi prvostepenu odluku kojom se, nakon razmatranja pristiglih prijava na raspisani konkurs, utvrđuju pojedinačni iznosi dodijeljenih sredstava;

e) obavlja razgovore s učesnicima u konkursnoj proceduri u slučaju potrebe za dodatnim objašnjenjima;

f) podnosi izvještaj Senatu i Upravnom odboru Univerziteta nakon realizacije konkursa za dodjelu sredstava;

g) predlaže unapređenje procesa koji se odvijaju u okviru Fonda za razvoj Univerziteta;

h) izrađuje uputstva za pripremu prijava na konkurs, 

i) obavlja i druge poslove u skladu sa ovim Pravilnikom.

(15) Plan iz stava (9) ovog člana donosi se najkasnije mjesec dana prije raspisivanja konkursa. 

(16) Plan iz stava (9) ovog člana predstavlja javni dokument i oglašava se na web-stranici Univerziteta i web-stranicama organizacionih jedinica.

(17) Univerzitet raspisuje konkurs za dodjelu sredstava i isti objavljuje na web-stranici Univerziteta i web-stranici organizacionih jedinica. 

(18) Subjekti nadležni za imenovanje članova Odbora dužni su izvršiti imenovanje članova Odbora najkasnije u roku od 30 dana od dana stupanja na snagu ovog Pravilnika.

(19) Sredstva Fonda za razvoj Univerziteta koja se ne utroše na osnovu provedene konkursne procedure prenose se u narednu godinu.
RASPODJELA VANBUDŽETSKIH PRIHODA OD NASTAVNE DJELATNOSTI

Član 11.

(Raspodjela prihoda od participacija u troškovima studija i školarina na I i II ciklusu studija)

(1) Prihodi od participacija studenata u troškovima studija i školarina, te ostali prihodi po osnovi sudjelovanja studenata u troškovima studija na I i II ciklusu studija u cijelosti se raspoređuju za sljedeće namjene, a u okviru zadanih omjera raspodjele: 

a) 10 % sredstava izdvaja se u Fond za razvoj Univerziteta,  

b) najmanje 30% za razvoj i unapređenje nastavno naučnog procesa i poboljšanje materijalne i tehničke opremljenosti kao osnove za realizaciju kvalitetnog nastavnog procesa na Univerzitetu (vanbudžetski prihod Rektorata) i organizacionim jedinicama (vanbudžetski prihod organizacione jedinice).

(2) Preostali dio prihoda troši se za:

a) Redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti),

b) osiguranje i poboljšanje radnog i životnog standarda zaposlenika i studenata.

Član 12.

(Raspodjela prihoda od participacija studenata u troškovima studija i školarina 

na III ciklusu studija)

(1) Prihodi od školarina, te ostali prihodi po osnovi sudjelovanja studenata u troškovima studija na III ciklusu studija se raspoređuju za sljedeće namjene, a u okviru zadanih omjera raspodjele: 

a) 10% sredstava izdvaja se u Fond za razvoj Univerziteta,  

b) najmanje 30% za razvoj i unapređenje nastavno naučnog procesa i poboljšanje materijalne i tehničke opremljenosti kao osnove za realizaciju kvalitetnog nastavnog procesa na Univerzitetu (vanbudžetski prihod Rektorata) i organizacionim jedinicama (vanbudžetski prihod organizacione jedinice).

(2) Preostali dio prihoda troši se za:

a) Redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti),

b) osiguranje i poboljšanje radnog i životnog standarda zaposlenika i studenata.

Član 13.

(Raspodjela prihoda od organizovanja kurseva, seminara, pripremne nastave, ljetnih škola, te programa cjeloživotnog obrazovanja)

(1) Prihodi od kurseva, seminara, pripremnih nastava, ljetnih škola, te programa cjeloživotnog obrazovanja se raspoređuju za sljedeće namjene, a u okviru zadanih omjera raspodjele: 

a) 10% sredstava izdvaja se u Fond za razvoj Univerziteta,  

b) najmanje 30% za razvoj i unapređenje nastavno naučnog procesa i poboljšanje materijalne i tehničke opremljenosti kao osnove za realizaciju kvalitetnog nastavnog procesa na Univerzitetu (vanbudžetski prihod Rektorata) i organizacionim jedinicama (vanbudžetski prihod organizacone jedinice).

(2) Preostali dio prihoda troši se za:

a) redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti).

b) osiguranje i poboljšanje radnog i životnog standarda zaposlenika.

RASPODJELA VANBUDŽETSKIH PRIHODA OD NAUČNE I UMJETNIČKE DJELATNOSTI

Član 14.

(Prihodi od naučnih i umjetničkih projekata)

(1) Prihodi od naučnih i umjetničkih projekata se raspoređuju za sljedeće namjene:

a) za podmirenje direktnih troškova koji nastanu realizacijom projekta (nabavka opreme, dodatka na plaću, autorski honorari, ugovori o djelu i druge naknade direktno vezane za realizaciju projekta),

b) za održavanje i poboljšanje materijalno tehničke osnove za obavljanje registrovane djelatnosti na Univerzitetu (vanbudžetski prihod Rektorata) i organizacionim jedinicama (vanbudžetski prihod organizacione jedinice).
(2) Odredbe iz stava (1) ovog člana neće se primjenjivati u slučaju kada je samim projektom određena svrha odnosno namjena i raspodjela sredstava projekta.

(3) Prihodi od međunarodnih programa i projekata koriste se u skladu sa uvjetima iz projekta određenim u konkursnoj dokumentaciji i ugovoru o provedbi projekta. 

Član 15.

(Prihodi od tehnoloških programa i projekata te ekspertiza)

(1) Prihodi od tehnoloških programa i projekata te ekspertiza se raspoređuju za sljedeće namjene, a u okviru zadanih omjera raspodjele:

a) 10 % sredstava izdvaja se u Fond za razvoj Univerziteta;  

b) najmanje 30% za razvoj i unapređenje nastavno naučnog procesa i poboljšanje materijalne i tehničke opremljenosti kao osnove za realizaciju kvalitetnog nastavnog procesa na Univerzitetu (vanbudžetski prihod Rektorata) i organizacionim jedinicama (vanbudžetski prihod organizacione jedinice).

(2) Preostali dio prihoda troši se za:

a) redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti),

b) u cilju osiguranja radnog i životnog standarda zaposlenika.

RASPODJELA VANBUDŽETSKIH PRIHODA OD STRUČNE DJELATNOSTI

Član 16.

(Prihodi od stručnih projekata i stručnih skupova)

(1) Prihodi od stručnih projekata i stručnih skupova se raspoređuju za sljedeće namjene, a u okviru zadanih omjera raspodjele:

a) 10 % za razvoj i unapređenje djelatnosti Univerziteta i organizacionih jedinica, 

b) 30% za materijalne troškove poslovanja vezane uz obavljanje djelatnosti Univerziteta (vanbudžetski prihod Rektorata) i organizacionih jedinica (vanbudžetski prihod organizacione jedinice), 

(2) Preostali dio prihoda troši se za:

a) redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti),

b) u cilju osiguranja radnog i životnog standarda zaposlenika.

(3) Prihodi koji se ostvaruju kroz djelatnost labaratorija, centara, instituta, poliklinika i klinika, a                  zbog povećanja konkurentnosti na tržištu se raspoređuju za sljedeće namjene: 

a) najmanje 30% za razvoj i unapređenje djelatnosti Univerziteta (vanbudžetski prihod Rektorata) i organizacionih jedinica (vanbudžetski prihod organizacione jedinice), 

      b) Preostali dio prihoda troši se za:

a) redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti),

b) u cilju osiguranja radnog i životnog standarda zaposlenika.

RASPODJELA VANBUDŽETSKIH PRIHODA OD OSTALIH DJELATNOSTI

Član 17.

(Prihodi od prodaje proizvoda i usluga koji su rezultat naučne, umjetničke i stručne djelatnosti)

(1) Prihodi od prodaje proizvoda i usluga koji su rezultat naučne, umjetničke i stručne djelatnosti se raspoređuju za sljedeće namjene, a u okviru zadanih omjera raspodjele: 

a) 10 % sredstava izdvaja se u Fond za razvoj Univerziteta,  

b) najmanje 30% za razvoj i unapređenje nastavno naučnog procesa i poboljšanje materijalne i tehničke opremljenosti kao osnove za realizaciju kvalitetnog nastavnog procesa na Univerzitetu (vanbudžetski prihod Rektorata) i organizacionim jedinicama (vanbudžetski prihod organizacione jedinice). 

(2) Preostali dio prihoda troši se za:

a) redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti),

b) u cilju osiguranja radnog i životnog standarda zaposlenika.

Član 18.

(Prihodi od izdavačke djelatnosti)

(1) Prihodi od izdavačke djelatnosti se raspoređuju za sljedeće namjene:

a) isplata troškova štampanja izdanja,

b) isplata troškova autorskih honorara, ugovora o djelu i sl.

Član 19.

(Prihodi od najma prostora i opreme)

(1) Univerzitet i organizacione jedinice mogu dati u najam dio prostora i/ili opreme kojom raspolažu ukoliko se time ne utiče na nesmetano obavljanje osnovne registrovane djelatnosti. 

(2) Prihodi od zakupnine i drugi prihodi od korištenja opreme odnosno imovine se raspoređuju za sljedeće namjene, a u okviru zadanih omjera raspodjele: 

a) 10 % sredstava izdvaja se u Fond za razvoj Univerziteta;

b) najmanje 30% za razvoj i unapređenje infrastrukture objekata Univerziteta (vanbudžetski prihod Rektorata) i organizacionih jedinica (vanbudžetski prihod organizacione jedinice), 

(3) Preostali dio prihoda troši se za:

a) redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti).

b) osiguranje i poboljšanja radnog i životnog standarda zaposlenika.

Član 20.

(Prihodi od pomoći, donacija, legata i poklona)

Prihodi od pomoći, donacija, legata i poklona za koje je donator odredio namjenu raspoređuju se isključivo u skladu s ugovorom sklopljenim između donatora i Univerziteta ili organizacione jedinice, ili drugim pisanim aktom.

Član 21.

(Ostali vanbudžetski prihodi)

(1) Ostali vanbudžetski prihodi raspoređuju se za sljedeće namjene, a u okviru zadanih omjera raspodjele:  

a) 10 % sredstava izdvaja se u Fond za razvoj Univerziteta,

b) najmanje 30% za razvoj i unapređenje djelatnosti Univerziteta (vanbudžetski prihod Rektorata) i organizacionih jedinica (vanbudžetski prihod organizacione jedinice). 

(2) Preostali dio prihoda troši se za:

a) redovnu isplatu plaća i drugih naknada angažovanom akademskom i neakademskom osoblju (autorske honorare, ugovore o djelu i druge naknade vezane za obavljanje djelatnosti),

b) osiguranje i unapređenje radnog i životnog standarda zaposlenika i studenata.

PRAĆENJE VANBUDŽETSKIH PRILIVA/PRIHODA I IZVJEŠTAVANJE

Član 22.

(Zakonitost u ostvarivanju i raspolaganju ostvarenim prilivima/prihodima)

Univerzitet i njegove organizacione jedinice vanbudžetski priliv/prihod mogu ostvarivati iz izvora i na način kojim se ne ugrožava obavljanje registrovane djelatnosti Univerziteta i njegovih organizacionih jedinica, institucionalna autonomija i akademske slobode i kojim se ne utiče na promjenu statusa Univerziteta i njegovih organizacionih jedinica i ne vrši umanjivanje prava osnivača.

Član 23.

(Odgovornost za raspolaganje vanbudžetskim prilivima/prihodima)

Rektor Univerziteta odnosno rukovodilac organizacione jedinice je odgovoran za zakonito, namjensko, blagovremeno, efikasno i ekonomično raspolaganje ostvarenim prilivima/prihodima Univerziteta odnosno organizacionih jedinica, a u skladu sa ovim Pravilnikom.

Član 24.

(Interne kontrole i nadzor nad sticanjem i raspodjelom ostvarenih priliva/prihoda)

(1) U postupku raspolaganja finansijskim sredstvima u skladu sa ovim Pravilnikom rektor Univerziteta i rukovodilac organizacione jedinice odgovorni su za zakonitost računovodstveno-finansijskog poslovanja, unutrašnju kontrolu i nadzor nad transakcijama u okviru svojih ovlaštenja.

(2) Univerzitet i njegove organizacione jedinice dužni su u skladu sa Statutom Univerziteta najkasnije u roku od šest mjeseci od dana stupanja na snagu ovog Pravilnika uspostaviti sistem interne kontrole kako bi se osiguralo transparentno i blagovremeno raspolaganje i izveštavanje o ostvarenim prilivima/prihodima u skladu sa pozitivnim zakonskim i podzakonskim propisima i ovim Pravilnikom.

(3) Praćenje i ocjenjivanje primjenjivosti i efikasnosti sistema internih kontrola te raspolaganje ostvarenim prilivima/prihodima u skladu sa pozitivnim zakonskim i podzakonskim propisima, ovim Pravilnikom i uspostavljenim internim procedurama vrši interni revizor Univerziteta u skladu sa propisima kojima se regulira oblast interne kontrole, a prije svega kroz analize godišnjih i šestomjesečnih izvještaja o radu sa izvještajima o finansijskom poslovanju Univerziteta i njegovih organizacionih jedinica.

(4) Interni revizor Univerziteta je dužan Upravnom odboru, rektoru Univerziteta i rukovodiocu organizacione jedinice podnijeti šestomjesečni i godišnji izvještaj o provedenim aktivnostima na praćenju i ocjeni uspostavljenih internih procedura u okviru Univerziteta i njegovih organizacionih jedinica kao i izvještaj o provedenoj analizi šestomjesečnih i godišnjih izvještaja o finansijskom poslovanju.

(5) Neovisno o podnesenom izvještaju iz stava (4) ovog člana, interni revizor je dužan podnijeti poseban izvještaj Ministarstvu za obrazovanje, nauku i mlade Kantona Sarajevo o provedenoj analizi šestomjesečnih i godišnjih izvještaja o finansijskom poslovanju Rektorata i podorganizacionih jedinica Rektorata Univerziteta te organizacionih jedinica Univerziteta sa posebnim osvrtom na ocjenu postojećih i potrebu uspostavljanja novih internih procedura kojima se osigurava transparentost finasijskog poslovanja te sticanje i raspolaganje sredstvima u skladu sa ovim Pravilnikom. 

(6) Interni revizor šestomjesečni izvještaj podnosi Ministarstvu za obrazovanje, nauku i mlade Kantona Sarajevo do kraja mjeseca jula tekuće godine, a godišnji izvještaj do kraja mjeseca januara tekuće godine za proteklu kalendarsku godinu.

(7) Interni revizor je dužan sve primjedbe i zapažanja u odnosu na prikladnost i funkcionalnost internih procedura kao i njihovo poštivanje, sticanje i namjensko trošenje sredstava u skladu sa ovim Pravilnikom te primjedbe i zapažanja u odnosu na šestomjesečne i godišnje izvještaje o finansijskom poslovanju dostaviti Upravnom odboru, rektoru i rukovodiocu organizacione jedinice, kao i Ministarstvu za obrazovanje, nauku i mlade Kantona Sarajevo i u kraćem roku, u skladu sa posebno podnesenim zahtjevom.

(8) Studentski paralament Univerziteta u Sarajevu je obavezan Upravnom odboru Univerziteta podnijeti šestomjesečni i godišnji Izvještaj o radu sa izvještajem o finansijskom poslovanju u rokovima koji su Zakonom o visokom obrazovanju utvrđeni za Univerzitet u Sarajevu i organizacione jedinice.

Član 25.

(Izvještavanje)

(1) Za sve ostvarene prilive/prihode koji su utvrđeni ovim Pravilnikom kao i za raspolaganje ostvarenim sredstvima u skladu sa ovim Pravilnikom, Rektor Univerziteta odnosno rukovodilac organizacione jedinice dužan je u šestomjesečnom i godišnjem o finansijskom poslovanju dostaviti precizne i potpune podatke po vrstama ostvarenih priliva/prihoda i odliva/rashoda kao i podatke o iznosima sredstava usmjerenih za namjene koje su definisane ovim Pravilnikom te podatke o stanju imovine, obaveza i novčanih sredstava, a u skladu sa Zakonom o visokom obrazovanju.

(2) Rektor Univerziteta odnosno rukovodilac organizacione jedinice je odgovoran za raspodjelu i namjenski utrošak ostvarenih priliva/prihoda u procentima kako je definisano ovim Pravilnikom.

(3) Univerzitet je dužan najmanje jednom godišnje provesti eksternu reviziju finansijskih izvještaja za Univerzitet kao integrisanu visokoškolsku ustanovu i izvještaj eksterne revizije dostaviti Ministarstvu za obrazovanje, nauku i mlade Kantona Sarajevo.

Član 26.

(Uredno izvršenje propisanih obaveza)

(1) U slučaj da neka organizaciona jedinica na osnovu ostvarenog prihoda u skladu sa ovim Pravilnikom blagovremeno ne izvrši uplatu propisanog iznosa sredstava na poseban račun Univerziteta za potrebe Fonda za razvoj Univerziteta, Ministarstvo za obrazovanje, nauku i mlade Kantona Sarajevo je obavezno u prvom kvartalu naredne godine, a na osnovu podataka naznačenih u izvještaju o finansijskom poslovanju za tu organizacionu jedinicu, izvršiti obustavu dijela tranše organizacionoj jedinici za taj iznos sredstava i izvršiti uplatu sredstava na poseban račun Univerziteta otvoren za potrebe rada Fonda za razvoj Univerziteta.

(2) Rektor Univerziteta je odgovoran za otvaranje posebnog računa Univerziteta za potrebe rada Fonda za razvoj Univerziteta i obavještavanje rukovodilaca organizacionih jedinica o tom računu i to u roku od 15 dana od dana stupanja na snagu ovog Pravilnika.

PRIJELAZNE I ZAVRŠNE ODREDBE

Član 27.

(Tumačenje odredbi Pravilnika)

Tumačenje odredbi ovog Pravilnika vrši Ministarstvo za obrazovanje, nauku i mlade Kantona Sarajevo uz dosljedno poštivanje principa utvrđenih ovim Pravilnikom.

Član 28.

(Stupanje na snagu i izmjene Pravilnika)

(1) Ovaj Pravilnik stupa na snagu osam dana od dana objavljivanja u „Službenim novinama Kantona Sarajevo“.

(2) Izmjene i dopune ovog Pravilnika vrše se u skladu sa postupkom koji važi za njegovo donošenje.

(3) Stupanjem na snagu ovog Pravilnika stavljaju se van snage i prestaje primjena svih pravilnika o sticanju i utrošku vanbudžetskih prihoda na Univerzitetu, fakultetima i akademija te naučnoistraživačkim institutima kojima je bila regulisana materija uređena ovim Pravilnikom.

            MINISTAR

Prof. dr. Elvir Kazazović

